Урок літаратурнага чытання ў III класе з беларускай мовай навучання
ТЭМА ЎРОКА: Абагульненне па раздзеле “Добры чалавек і жывёлу шкадуе”
ЗАДАЧЫ ЎРОКА: абагульніць тэматыку твораў, узнавіць назвы твораў, прозвішчы іх аўтараў; пашырыць кругагляд вучняў, актывізаваць чытацкі інтарэс да самастойнага пошуку кніг па тэме раздзела; развіваць маўленне, творчае мысленне; ствараць умовы для выхавання клапатлівых адносін да прыроды, да ўсяго жывога. 

АБСТАЛЯВАННЕ: выстава кніг, карткі слоў, карткі з заданнямі, папяровыя “далонькі” вучняў, люстэркі, сундучок, падручнік “Літаратрнае чытанне 3”.
I. АРГАНІЗАЦЫЙНА-МАТЫВАЦЫЙНЫ ЭТАП.
Настаўнік.

Вы прыйшлі сюды … (вучыцца).

Не ляніцца, не … (круціцца).

Працаваць будзем як? (Старанна.)

А слухаць як? (Уважліва.)

З вашых адказаў відаць, што вы настроены на сур’ёзную работу.

II. МАЎЛЕНЧАЯ РАЗМІНКА.
1. Фанетычная гімнастыка.   
Напамінаю пра позу пакою, якую лёгка ўтрымаць на працягу ўрока. Яна дапаможа вам настроіцца і добра скажацца на рабоце арганізма. Роўна, працяжна, на адной вышыні вымавіце гук [ а ] – гэта  нармалізуе работу органаў дыхання. Вымаўленне гука [ і  ]  актывізуе работу мозга. Вымаўленне гука  [ о ] прыводзіць у парадак сярэднюю частку грудзей. Чаргаванне гукаў  [ о ]  і [ і ] масіруе сэрца.  
2. Добры чалавек і жывёлу шкадуе.                                 

Зачытайце сказ, перадаўшы стан, калі вы:

спужаліся;

здзіўляецеся;

радуецеся.

III. ЭТАП ПАВЕДАМЛЕННЯ ТЭМЫ І ЗАДАЧ ЎРОКА.

Паглядзіце, калі ласка, у люстэрка. Што мы бачым. (Адказы дзяцей.)

Ці заўсёды ваш знешні выгляд супадае з вашым унутраным светам? (Адказы дзяцей.)
А што  ў чалавеку важней: знешняя прыгажосць ці чалавечыя якасці? (Адказы дзяцей.)

Ці часта вы задаеце самі сабе пытанне: “А што добрага я зрабіў сёння, учора? Можа я паступіў няправільна? Ці добры я ў адносінах да братоў нашых меншых?”(Адказы дзяцей.) 
Помніце народнае выказванне “Надвор’е такое, што добры гаспадар і скаціну на вуліцу не выганіць”. Як вы яго разумееце? (Адказы дзяцей.)
Сёння на ўроку мы яшчэ раз пералістаем старонкі падручніка назад, узнавім назвы твораў, успомнім прозвішчы аўтараў,  сустрэнемся з галоўнымі героямі апавяданняў, яшчэ раз перажывём  самыя напружаныя эпізоды палюбіўшыхся твораў, дадзім адзнаку ўчынкам галоўных герояў. 

IV. ЭТАП РАБОТЫ НАД ВЫВУЧАНЫМІ ТВОРАМІ.
Настаўнік. Пачынаем падарожжа пастаронках падручніка. 
1. Старонка “Дамашняя”.

· Чаму не пакоіцца Дзед Мароз?

· З якім наказам звяртаецца да людзей?

· Чаму патрэбна берагчы прыроду?(Адказы дзяцей. Выбарачнае чытанне.)

Настаўнік. Лёс прыроды – наш лёс. Прырода як і чалавек хварэе. А тут і нашы адносіны да яе жадаюць лепшага. Хіба мала сухіх галінак, каб распаліць касцёр, навошта ламаць жывыя. А чым Навагодняе свята можа нашкодзіць прыродзе? (Адказы дзяцей.) Так. Ёлку можна купіць у спецыяльным гадавальніку. А можна паставіць штучную. Канешне, такога паху не будзе, але можна прынесці  некалькі лапак і зрабіць вяночак. І пах Новага года паселіцца ў вашым доме. 
2. Старонка “Вытокі народнай мудрасці”.
Настаўнік. 

· Як вы разумееце назву старонкі?

· З якімі жанрамі сустрэліся ў раздзеле?

       Закончыце прыказкі:

       І над сабакам трэба літасць … (мець).

       Якая справа, такая і … (слава).
       Прачытайце прыказку, устаўляючы неабходныя літары.

       ..б  д..бр..м  ч..л..в..к..  д..бр..  і  ўсп..мн..ць.

        (Аб добрым чалавеку добра і ўспомніць.)
        Вашай увазе прапануецца дыялог.  Знайдзіце выраз, які з’яўляецца трапным выказваннем. (Дыялог разыгрывае група дзяцей.)

· Ты што гэта робіш з катом, Яська?

· Гуляю.

· Ты яго мучыш, тузаеш. Каб з табою так гулялі, ці добра было б табе?

· Нядобра. 

· Ну дык вось: не рабі другому, што не люба самому.

         (Адказы дзяцей.)

     Акрамя прыказак мы яшчэ адгадвалі і самастойна састалялі з дапамогай пытання і апісання загадкі пра жывёл. Давайце яшчэ раз паслухаем іх. (Дзеці зачытваюць свае загадкі.)

Малайцы! Сапраўдныя пісьменнікі.

3. Старонка “Гульнявая”.

а) Гульня “Заданні з сундучка”. У маіх руках сундучок, у якім знаходзяцца запісаныя на лістках назвы прадметаў, герояў. Здагадайцеся, адкуль яны, чые яны.
Тычына, Антось, шапка, ластаўчын бацька, дзед-пілот, пліска, верабейка, ножык, крошкі хлеба.

б) Віктарына “З якіх твораў гэтыя радкі?” 
Заданні № 1, 3, с.81-82.(“Ведаю…”)
в)  Прыём “Хто? Што?” Заданне №4, с.82.
· Суаднесці прозвішчы аўтараў і назвы іх твораў.
А.Якімовіч                                                  “Ластаўкі”

Я.Колас                                                       “Чаму ў трывозе Дзед Мароз?”

Э.Агняцвет                                                   “Ножык”   

4. Старонка адпачынку – фізкультхвілінка.
5.  Старонка творчасці.
а) Конкурс на лепшага чытальніка. Заданне №3, с.82.(“Умею…”)
1 група – верш А. Дзеружынскага “Добрае сэрца”.

2 група – верш Э.Агняцвет “Чаму ў трывозе Дзед Мароз?” 

б) Прыём “Пашпарт літаратурнага героя”. Заданне №2, с.82.( “Разумею, магу растлумачыць…”)
· Запоўніце пашпарт літаратурных герояў, якія выклікалі ў вас сімпатыю і захапленне.

Імя                                        Пятрусь                                        Дзіма

Дзе прапісаны?                   “Ластаўкі”                                    “Ножык”

Аўтар                                   Я.Колас                                         А.Якімовіч  

Дзе жыве                              у вёсцы                                        у горадзе

Асаблівыя прыкметы         назіральны,                                 клапатлівы,

                                             клапатлівы,                                 добры,  

                                             смелы,                                          спачувальны,

                                             кемлівы,                                      гатовы

                                             добразычлівы,                            ахвяраваць, 

                                             уважлівы,                                    любіць прыроду

                                           любіць прыроду
Настаўнік. І гарадскія дзеці, і вясковыя аднолькава любяць і паважаюць прыроду.

Гэтаму трэба вучыцца.

6. Старонка “Дзень добры, кніжка беларуская!”.

Настаўнік. Паглядзіце на выставу кніжак-навінак і кніжак, якія не адзін год знаходзяцца на паліцах нашай бібліятэкі. Ці ёсць на выставе кнігі, якія з вас хто-небудзь чытаў. Аб чым гэтыя кнігі? (Адказы дзяцей. Загадзя падрыхтаваныя вучні рэкламуюць кнігі: інсцэніруюць урыўкі з твораў, дэманструюць ілюстрацыі або зачытваюць самыя напружаныя моманты з твораў.)

Выступае першая дзяўчынка. Рэклама кнігі “Чарадзейнае слова”. Мне хочацца зачытаць урывак з твора Георгія Марчука “Добрае сэрца”.

“Здарылася бяда. Маленькае варанятка ўпершыню ўскараскалася на край гнязда, але нечакана наляцеў парывісты вецер, і птушаня не ўтрымалася, звалілася  ўніз. Падаючы, пабіла лапку і параніла крыльца. Перапалохаўшыся, забылася  паклікаць на дапамогу сваю маму-варону, якая шукала корм побач, у двары дзевяціпавярховага дома.  Кульгаючы на правую лапку, варанятка схавалася ў траве. І тут заўважыла, што з дзіцячага садка да яго кіруецца чорна-белы кот. Варанятка скеміла: трэба ўцякаць ад гэтага ліха. Дрыжучы ад страху, зашылася ў густы куст і вырашыла чакаць сваю маму.”

Настаўнік. Што дапаможа ўратавацца маленькаму варанятку? Якія выпрабаванні прыйдзецца яму пераадолець, каб зноў апынуцца ў  гняздзе? Як паступілі хлапчукі ў адносінах да варанятка? Аб гэтым вы даведаецеся, калі прачытаеце апавяданне.

Група дзяўчынак падрыхтавала інсцэніроўку ўрыўка з аповесці  Зіновія Прыгодзіча “Арцёмкавы канікулы”.

· Што гэта з імі? – запытальна паглядзеў на дзядулю Арцёмка.

· А хто яго ведае … Вось зараз пад’едзем бліжэй – убачым.

Аказалася, птушкі кружылі не над вадаёмам, а  над вялікай чорнай лужынай 

смалы.  

· Дзядуля, дзядуля! – усхваляваны Арцёмка паказаў рукою на лужыну. – Там ластаўка!..

· Ай-яй-яй… –  забедаваў дзядуля. – Трэба ластаўку тэрмінова ратаваць, інакш смала яе засмокча.

Настаўнік. Як склаўся лёс птушкі? Хто дапамог выратавацца ад смалы?

Даць адказ на гэтыя пытанні можна прачытаўшы ўрывак з аповесці “Выратаванне ластаўкі”.

Разгляд ілюстрацыі да твора Алены Васілевіч “Пажар”.

Што паслужыла прычынай пажару? Хто дапусціў памылку, якая прывяла да вялікай бяды? Аб гэтым раскажа апавяданне “Пажар”, якое размешчана ў кнізе “Цудадзейны карагод”.

І гэта толькі маленькая частка твораў аб адносінах вашых аднагодкаў да прыроды.
V. ЭТАП ПАДВЯДЗЕННЯ ВЫНІКАЎ. 

Настаўнік. Вось і закончылася наша падарожжа па старонках падручніка. А што значыць здзяйсняць добрыя справы, добрыя ўчынкі? А як вы думаеце, якіх людзей больш: добрых ці злых? (Адказы дзяцей.)

Настаўнік. Меншым звычайна дапамагаюць большыя. Выходзіць, мы, людзі, павінны дапамагаць птушкам, дамашнім жывёлам, якія засталіся без прытулку. Нельга прычыняць нават самай маленькай пакуты ні адной жывой істоце. Вялікага асуджэння заслугоўваюць людзі, якія выкідваюць на вуліцу кошак і сабак, выракаюць іх на мучэнні. Прымайце ўдзел у жыцці бяздомных жывёл, дапамагайце ім выжыць. Не забывайце пра птушак. Сачыце за тым, каб кармушкі не пуставалі. 

VI. РЭФЛЕКСІЯ. 

Перад вамі ляжаць папяровыя “далонькі” двух рук – вашых памагатых. Напішыце ў цэнтры “далонькі” выразы добрыя справы або добрыя ўчынкі. На кожным пальчыку напішыце, якую добрую справу ці ўчынак здзейснілі або марыце зрабіць  ў адносінах да прыроды. Можа быць і так, што вы папярэдзілі, забаранілі другім рабіць зло.

Калі засталіся непадпісанымі пальчыкі, не хвалюйцеся. Колькі добрых спраў можна зрабіць і ўпрыгожыць імі ваша жыццё.  Помніце: дабро ж яно жывучае.

VII. ЭТАП ІНФАРМАЦЫІ АБ ДАМАШНІМ ЗАДАННІ.

Скласці тэкст тэлеграмы вашым аднагодкам-сучаснікам, тым, хто яшчэ не заўсёды правільна паступае ў адносінах да птушак. Зараз для іх самы складаны час: холад, а галоўнае голад. Упэўніце іх у тым, што птушкам патрэбна ваша дапамога.

